
Ырыс пен ынтымақ тілі 
    Қаламгер ағайындардың  еліміздегі татулық пен достықты дәріптейтін «тілі басқа-тілегі бір, түрі басқа-жүрегі бір» деген қанатты сөзі осыдан отыз жылдай бұрын дүниеге келгенімен, әлі маңызын жойған жоқ. Өткені, тіл-аса маңызды әлеуметтік қарым-қатынас құралы ғана емес, сонымен қатар ел мен елді, ұлттар мен ұлыстарды  жақындастыратын, табыстыратын тегеурінді тетік. Міне, осы қоғамдық қажеттіліктер ескеріліп,  Елбасымыздың 1998 жылғы 20 қаңтардағы Жарлығымен 22 қыркүйек Қазақстан халықтарының тілдер күні болып жарияланды және барша қазақстандықтардың ортақ мерекесіне айналды. 
   Егемендіктің басты белгілерінің бірі ретінде көріне келіп, тіл ұлттық мемлекеттілікті айқындайтын ұстындар қатарынан орын тебеді. Бұл әсіресе 100-ден астам халық өкілдері мекендейтін Қазақстан сияқты көпұлтты ел үшін өте маңызды. Ата Заңымыз-Қазақстан Республикасының Конституциясында, «Тіл саясаты туралы» 1996 жылғы Тұжырымдамада және аталған құжаттар негізінде өмірге келген 1997 жылғы «Тіл туралы» Заңда еліміздегі ұлтаралық ынтымақ пен  ауызбіршілікті қамтамасыз етудегі тілдің маңызы ашып көрсетілген. Республикада қолданылатын тілдер үшін жағдай жасауға бағытталған тіл саясаты Қазақстанды мекен ететін түрлі ұлтар мен ұлыстар өкілдерінің өз ана тілдерін оқып-үйренулеріне жан-жақты жәрдем көрсетуді көздейді. Елімізде 23 ұлттың тілдері оқытылатын 178 жексенбі күнгі мектептер жұмыс істейді. Сонымен қатар  орыс, сондай-ақ өзбек, ұйғыр, корей және неміс ұлттық театрлары жұмыс істейді. Олар мемлекеттік бюджеттен қаржыландырылады. Астанада Елбасы ұсынысымен салынған  Бейбітшілік пен келісім Сарайында   жыл сайын Қазақстан халықтары Ассамблеясының сессиялары, дүниежүзілік дәстүрлі діндер съездері, басқа маңызды іс-шаралар өткізілуде. Мұны  қоғамдағы өзара түсіністікті, бірлік пен ынтымақтастықты нығайтатын іргетас  ретінде қарастыруға болады. Еліміздің ақпараттық кеңістігінде ұлт тілдеріндегі бұқаралық ақпарат құралдары кеңінен қамтылған. Қазіргі таңда   35-тен аса этникалық газеттер мен журналдар республиканың медиалық өрісін кеңейте түсуде. Басылымдар 11 тілде, радиобағдарламалар 8 тілде, ал телебағдарламалар 7 тілде шығарылады.  Солтүстік Қазақстан облысында «Полония» атты поляк теледидарының, Оңтүстік Қазақстан облысында өзбек теледидарының хабарлары жүргізіледі. «Қазақстан» ұлттық телеарнасының және Қазақ радиосының эфирінде корей, ұйғыр, неміс тілдерінде бағдарламалар шығады. 
   Бүгінде мемлекеттік тіл барша қазақстандықтарды топтастыратын маңызды факторлар қатарында. Тіл қолданысы саласында жүргізілген социологиялық зерттеулер  елімізде қазақ тілінде еркін сөйлейтін адамдар санының біртіндеп көбейіп келе жатқанын көрсетуде. Мемлекеттік тілді жан-жақты дамыту Елбасымыздың бағдарламалық құжаттарында басым бағыттардың бірі ретінде атап көрсетіліп, жамиғатты біріктірудің басты тетіктерінің бірі ретінде қарастырылуда. Сондықтан қоғамда қазақ тілінің мемлекеттік дәрежесін нығайту және оның әлеуметтік-коммуникативтік міндеттерін кеңейту еліміз саясатының басты стратегиялық бағыты саналып отыр. Мұның нәтижесін соңғы кезеңде жүргізілген әлеуметтік зерделемелерге сәйкес  балаларына қазақша білім беруді қалайтын қазақстандықтар санының соңғы он жылда төрт  пайызға артқанынан  көріп отырмыз. Бұл «Қазақстанның болашағы қазақ тілінде» деген Елбасы тұжырымы көерегендігінің тағы бір айғағы болып табылмақ.  
    Тiлдердi дамыту мен қолданудың 2011 - 2020 жылдарға арналған мемлекеттік бағдарламасына сәйкес мемлекеттік тілді қолдануды кеңейту жөнінде пәрменді шаралар қабылданды.  Бұл орайда Ш.Шаяхметов атындағы Тілдерді дамытудың республикалық үйлестіру-әдістемелік орталығы атқарып отырған игі істер жеткілікті. Орталық тіл үйренушілер үшін  әртүрлі деңгейдегі оқу-әдістемелік құралдар,  қажетті терминологиялық сөздіктер шығарып келеді. Халықаралық тәжірибелерге сүйене отырып, заман талабына сай оқу үрдісін дистанциялық және интерактивті тәсілдермен жүргізуге бет бұруда. Осы орайда алуан меншік түрлеріндегі ұжымдарда ұйымдастыру-басқару құжаттары, оның ішінде жеке және негізгі құрам бойынша бұйрықтар, ішкі құжаттар мемлекеттік тілде жүргізіліп келе жатқанын атап өтуге болады. Кадрлық қызмет мамандары    талапкердлердің білім деңгейін тексеру үшін арнайы тестік тапсырмаларды, әдістемелік нұсқаулықтарды қолдануда.  Ұйымдарда тиісті көрнекі құралдарымен жабдықталған қазақ тілі кабинеттері жұмыс істеуде. Жыл сайын Қазақстан халықтарының тіл мерекесі қарсаңында кәсіпорындарда іс қағаздарын мемелекеттік тілде жүргізу жөнінде байқаулар өткізіліп, олардың қорытындылары Тәуелсіздік мерекесі қарсаңында, желтоқсан айында шығарылады. 
      Тіл-жастар тәрбиесінің пәрменді құралдарының бірі. Қазақстан болашағы -елін сүйетін, тілін құрметттейтін, діліне берік отаншыл жастардың қолында болуы тиіс. 
